
OOR GRENSE ipme:




Die kerk is geroep om saam met sy Hoof oor grense te beweeg. Watter grense? Emosionele-, kulturele-, ekonomiese-, kerk-, generasie-, geografiese-geloofsgrense. Ook oor grense van vooroordele en agterdog.
2010 is die jaar van die NG Kerk vir ’n nuwe beweging oor grense. 

Ons gaan dit doen in drie bewegings:
1. Ons gaan eers in die eerste 6 maande van 2010 in ons gemeentes in ons bestaande kleingroepe oor grense beweeg in 6 sessies.

2. Dan gaan ons pinkster vier en goed nadink oor die “Groei oor Grense” logika van die Koninkryk.

3. In die derde beweging gaan ons diverse groepe saamstel tydens koninkrykstyd om die beweging oor grense verder te voer in nog 6 sessies.

Hoe gaan ons dit regkry? Ons gaan die Heilige Gees vertrou om ons, in navolging van Jesus, in beweging te bring na ander. Ons gaan met die vertel van ons eie verhale aansluit by die verhaal van Jesus met die Samaritaanse vrou by die put (Joh 4). Ons gaan opnuut leer om God in mense raak te sien en sy stem deur hulle te hoor.

Ons het reeds geleer om, wanneer ons die Bybel lees, te dink oor mense wat nie by ons is nie se moontlike  perspektiewe op die skrifgedeelte. Nou gaan ons hierdie  “ander mense” vra om hulle verhale met ons te deel. 

Ons gaan ook aan u pinksterreekse oor hierdie onderwerp beskikbaar stel. Hierdie is ’n opwindende reis vir gemeentes... oor grense. Elke gemeente word deur die Heilige Gees gelei om die grense wat Hy aandui oor te steek en nuwe horisonne van God se koninkryk te ontdek.
Ons gebruik die hulpmiddel “Die vrou by die Put, Stap saam met Jesus oor grense.” Dit bestaan uit ’n leiersgids en werkboeke vir elke groepslid. Jy  sal eersdaags die advertensies van die boekies van Bybel-Media ontvang. 
Ons het oor drie jaar navorsing gedoen om die boekies te skryf. Toe het ons dit landswyd in 30 gemeentes getoets. Ons het al die terugvoer verwerk en glo dat die boekies wonderlike hulp sal verleen op ’n reis oor grense. Ons skryf ook ’n praktiese gids vir gemeentes om te help met die proses. 
Vir meer inligting kan jy met jou sinodale Seisoen van Luister taakspanlid skakel. Sy/hy gaan ’n opleidinggeleentheid reël vir leiers in julle sinode.  
Hoe word julle deel van hierdie beweging? Skakel betyds met jou sinodale 
taakspan verteenwoordiger.

Nelis van Rensburg

Voorsitter Seisoen van Luister 

Besoek www.seisoenvanluister.co.za en registreer. 
